Байғаҙы ауылы тарихы

Ырымбур губернаһы Верхний Урал  өйәҙе етенсе башҡорт кантонлығы Ҡарағай Ҡыпсаҡ олоҫы командаһы ун беренсе йорт старшинаһы Ҡунаҡбай Ҡарабаев тимерҙәрҙең бер өлөшөн 1844 йылдар тирәһендә Байғаҙы ауылына күсерә.

Зәүрәт-сотник Байғаҙы Ҡунаҡбаев (1770-1853) Ҡунаҡбай Ҡарабаевтың улы. Ул Һәүәнәк буйында ауыл нигеҙләй һәм уға үҙ исемен ҡуша.

1816 йылғы рәүиздә (урыҫса-ревизская сказка. Архив, 696,518-се биттәр) Тимерҙә Ҡунаҡбай Ҡарабаевтың улы Байғаҙы, Бикмөхәмәт, Килмөхәмәттәр йәшәй.

1850 йылдарғы рәүиздә Байғаҙы ауылы барлыҡҡа килгәс, ун икенсе ихатаны йәғни хужалыҡты 80 йәшлек Байғаҙы Ҡунаҡбаев етәкләй. Был мәлдә уның 74 йәшлек беренсе ҡатыны Сәғиләнән 29 йәшлек Аллағол исемле улы, Тәңребирҙе исемле 6 йәшлек ейәне, икенсе ҡаьыны булған 46 йәшлек Нәзифәнән уландары Шаһимырҙан (1834-1837), Шаһигәрәй (1834-1837), ун өсөнсө ихатала дүртенсе улы беренсе ҡатынынан Шәрәфетдин (1802 йылғы 42 йәш), ҡатыны Зәлифә- 43 йәш, ҡыҙы Динә, уландары Баһауетдин (1831 йыл), Зәйнәғетдин (1835 йыл), Мөхәмәтдин (1846), икенсе ҡатыны Зөбәйләнән (25 йәш) улы Рыҫҡол (1842) йәшәй.

Ун дүртенсе ихитала бишенсе улы Ишмырҙа (1803), ҡатыны Фатима (38 йәш), уландары Хөббөтдин (19 йәш), Ғәйнетдин (17 йәш), Ҡаһарман (6 йәш), Ибраһим (2 йәш) йәшәй.

Байғаҙы Ҡунаҡбаевтың ағаһы Бикмөхәмәттең (1754 йылғы) Килдеғол, Ишҡол, Исламғол, Юныс, Юлдыбай, икенсе ағаһы Әбделғазынан (1769 йылғы) Псәнчи (ейәне Дәүләтбирҙе), Абдулла, Солтанша, икенсе улы Ғөбәйтулла, Ғәбиҙулла, Мөхәмәтша тыуа.

Тимерҙән Байғаҙыға 102 ир-ат заты, 85 ҡатын-ҡыҙ заты, йәмғеһе 34 хужалыҡ күсеп ултырған.

Шулай итеп, байғаҙыларҙың шәжәрә ағасын, ботаҡ-япраҡтарын, тамырҙарын дауам итеүсе фамилиялар; Баһауетдинов, Баймөхәмәтов, Псәнчин, Ишҡолов, Ҡаһарманов һ.б.

1859 йылда ауылда 220 кеше йәшәй, 1920 йылда халыҡ һаны икеләтә артып, 478 кеше булған. Ихаталар һаны кәмей, сөнки аслыҡ, һуғыш йылдары. Уларҙың 116 аты, 52 һыйыры, 47 һарығы, 14кәзәһе, 14 солоғо иҫәпкә алынған. Әлбиттә, солоҡтарының барыһын да күрһәтмәгәндәр.

1834 йылдарҙа Тимер ауылында 664 кеше булған. Был йылдарҙа урыҫтарҙың башҡорт ерҙәрен талау, көслөк, алдау, осһоҙ хаҡҡа һатып алыу юлы менән эш итеүе дауам иткән. Янау, ҡурҡытыу юлы менән башҡорттарҙы ошо бөлдөргөс алыш-бирештәргә күндергәндәр. «Артыҡ» биләнгән ер майҙандарын тартып алдырмау маҡсатында, ерҙәрен һаҡлап, Тимер халҡыла Байғаҙы, Аралбай, Бикташ ауылдары һәм башҡа утарҙарға күсеп ултырғандар.

Рядовой Хәйбулла Ташбулатов, Рәсүл Ишкилдиндар Напалеонға ҡаршы һуғышҡан. Ниғмәтулла Юлъяҡшин 1812 йылғы һуғышта 15-се полк составында ике көмөш миҙалға, Байғаҙы Ҡунаҡбаев хәрби орденға лайыҡ булған. Ауыл аҡһаҡалы Юлдаш Дауытов 1781 йылда 69 йәшендә үлгән. Зәүрәт есаул Өмөтҡол Ишмөхәмәтов, үрәтник башлығы Дәүләткилде Кулунаев (уларҙан Йомағужиндар таралған), Ишҡол, Исламғол Баймөхәмәтовтар, Итҡара, Ниғмәтулла Юлъяҡшиндарҙың да ауылды тергеҙеүгә өлөшө ҙур булған.

Байғаҙылар Һәүәнәк һыуын һыулаған, йәйләүҙәр булдырған. Ауылда төп шөғөл малсылыҡ булған. Игенселек өсөн уңайлы ерҙәр аҙ булғас, климат шарттары ла ҡырыҫ булғас, иген аҙ сәселгән. Улар 16 бот ужым бойҙайы, 320 бот бойҙай сәскәндәр.

Ошо бәрәкәтле ерҙәрҙе төйәк иткән Байғаҙы Ҡунаҡбаевтың ҡәберлеге таш менән уратылған, кәшәнә формаһында эшләнгән.

Тимер ҡарттың быуынынан байғаҙыларҙы тоташтырыусы Кирәева (Аллабирҙина) Сәбилә инәй әлеге ваҡытта Ағиҙел ҡасабаһындағы ҡыҙы Рәйләлә йәшәй. 

Ҡалҡаман ҡарттан (йәғни бәрей затын дауам итеүселәрҙән, ен һымаҡ тиҙ, эште шәп эшләүселәрҙән) Байғаҙыға күсеүселәр Ҡотлогилдин уландары Иҫәнбаевтар, Бикмөхәмәтовтар, Иманғоловтар, Күсәрбаевтар, Балапановтар, Баязитовтар һ.б. таралған. Аралары-Һәйетбай. Һармаҡтар-Даутовтар һ.б.

1924 йылда Байғаҙы ауылында ике йыллыҡ мәктәп асыла. Дәрестәр ғәрәп телендә алып барыла. Ауылдың беренсе уҡытыусыһы-сәсән Сабирйән Зәки улы Мөхәмәтҡолов.

1929-1930 уҡыу йылында Ғәлиәкбәрҙән Сәғитов Хаммат Ҡәйүм улы латин хәрефе һәм ысулы буйынса дәрестәр бирә. Мәктәптә тәүләп түбәндәге уҡытыусылар эшкә килә; Әхмәт Гәрәев (Баймаҡ районы), Шәриф Ишҡыуатов (Байназар), Сабирйән Әхмәтов (Монасип), Ғизетдин Муллағолов (Иҫке Монасип), Маһира Хәсәнова, Исмәғизәм Йәһүҙин (Килдеғол), Мостафа Хәсәнов (Байғаҙы).

Шулай итеп, йылдан-йыл кллектив тағы ла тулылана.  Мәктәп 1951-1952 йылдарҙа 7 йыллыҡ, 1970 йылда 8 йыллыҡ китә. 1993 йылда дөйөм урта белем биреү мәктәбе итеп үҙгәртелә. 

Ауылда1982 йылда ауыл Советы ойошторола, клуб, мәктәп, балалар баҡсаһы, медпункт эшләй.  Үрнәк хужалығының Байғаҙы бригадаһы эшләп килә, ул игенселек, мал үрсетеү менән шөғөлләнә. Илдә үҙгәртеп ҡороуҙар башланғас, тәүәккәл кешеләр үҙ эштәрен астылар: сауҙа,  пилорамалар,  крәҫтиән-фермер хужалыҡтарының эштәре үҫешә. 

 2009 йылда мәсет асылды. 

Ауыл тарихында 1850 йылғы рәүиздә ихата хужаһының исем-шәрифе, милләте унан алдағы рәүиздә нисә йәштә булыуы, үлгән йылы, йә икенсе ергә күсеп китеү сәбәбе (рөхсәтһеҙ күсеү тыйылған), ғаилә ағзаларының исеме, ошо хужалыҡта йәшәгән башҡа кешеләрҙең исеме, ҡайһы яҡтан туған булыуы тураһында мәғлүмәттәр күрһәтелгән. Үҙем 1850 йылдағы рәүиздәге һандарҙы Байғаҙы ауылында йәшәп үлгән кешеләрҙең йәштәренә сағыштырып, быйыл Байғаҙы ауылына 160 йыл тула тип дәлилләйем.

Эшсән, белемле кешеләре менән бай ул байғаҙылар.  

 2010 йылда райондың 80 йыллығын билдәләгәндә ауылда 112 хужалыҡта 431 кеше йәшәй. Юғары уҡыу йортоноң көндөҙгө бүлегендә 14 студент, урта махсус уҡыу йортонда 11 уҡыусы уҡый. 

 Хужалыҡтарҙа һыйыр малдары 379 баш, шуның 153-ө һыйырҙар, аттар 97 баш, кәзә-һарыҡтар 522 баш, бал ҡорто 56 баш, ҡош-ҡорт 927 баш.  Халыҡта техникала күп: еңел машиналар 61, йөк машиналары 4, тракторҙар 28. 

   Ауылда 11 йыллыҡ мәктәп, фельдшер-акушер пункты, балалар баҡсаһы, мәҙәниәт йорто, ауыл Советы хакимиәте, Үрнәк ауыл хужалығы предприятиеһының Байғаҙы бригадаһы, 4 шәхси пилорама, 4 эшҡыуарҙың магазины эшләй. 2009 йылдың 1 октябрендә мәсет асылды. 

Яңы Усман ауылы тарихы

Яңы Усмандың Иҫке Усмандан ҡасан һәм ни өсөн күсеүе тураһында миңә ауыл аҡһаҡалдары: 1923 йылда Күлсәрин Хөбөтдин (84 йәштә ине), 1934 йылда Аратов Хәйҙәр (88- 90 йәштәрҙә), 1937-38 йылдарҙа Мәжитов Ҡорман (77 йәштә) төпсөрләп һөйләп биргәйне.

1840 йылдар башында Иҫке Усман ҙур ғына мәсетле ауыл була. Яҡшығол ауылы менән бергә бер мәхәллә булып йәшәйҙәр ( бер мәсеткә ҡарайҙар). Тап шул осорҙа Ҡыҙҙар биргән, Үркәс, Имән йорт һәм Ҡарағай йылға  тирәләрендәге  ерҙәрҙе урыҫ байҙары, урман промышлинниктәре баҫып ала, утарҙар һала башлай һәм Иҫке Усман халҡын бик ныҡ ҡыҫырыҡлай.

 Иҫке Усман кешеләре күсепултырыу өсөн яңы ер эҙләй башлай. Улар Бетерә буйын, хәҙерге Яңы Усман ауылы урынын бик оҡшаталар. Тик был ерҙәрҙе боронғо Икенсе Бөрйән волосына ҡараған Темәс, Иҙрис, Ҡолсора, Муллаҡай, Байым һәм Этҡол ауылдарының байҙары биләгән. Ауыл һалырға рөхсәт һорап Орск өйәҙенә һәм Ырымбур губернаторына ҡағыҙ ебәрәләр һәм уларҙың үтенесе бик тиҙ ҡәнәғәтләндерелә. 

 1842 йылдың май
- июнь айҙарында Яңы Усман ауылы өсөн ер үлсәп бирергә землемерҙар килә. Ер бүлеү башланғас та ялан яғы байҙары бик ныҡ хәрәмләшә. Яңы ер алырға теләүселәр землемерҙың  шул байҙарға һатылғанлығын, уларҙы яҡлашырға тырышыуын аңғарып ҡалалар. Бешәке Туғай тигән урында ғауға сыға, һуғышып китәләр. Землемерҙы туҡмайҙар, әммә ул ҡасып ҡотола. Яңы Усман кешеләре Юлмөхәмәтов Сәйфетдин менән Мәжитов Ҡорман 16 айға төрмәгә ябыла. 

  1843 йылда Яңы Усман кешеләренә Бетерә буйынан ер биреү мәсьәләһе ҡәтғи рәүештә хәл ителә. 

   1844 йылда Ҡолсарин Юлмөхәмәт  4 улы, нарнбаев Әбйәлил 2 улы, Нарынбаев Әбдрәхим 2 улы, Ишморатов Йосоп 3 улы һәм Бикбулатов 3 улы менән килеп өйҙәр һала башлайҙар., Яңы Усман ауылына нигеҙ һалына. 

  Күсеп ултырыусылар тәүге йылда уҡ ер һөрөп яртышар дисәтинә арпа  сәсәләр. Ул шул тиклем уңа, бар тирә- яҡ хайран ҡала. Ул йылдағы уңыш тураһында беҙ бәләкәй саҡта ла иҫкә алып һөйләй торғайнылар. 

Ауыл йылдан- йыл ҙурая бара. Халҡы күрше – тирә ауылдарҙың кешеләре менән аралаша, туғанлаша башлай.

 Шулай итеп, хәҙер Яңы Усман ауылына нигеҙ һалыныуға 166 йыл. Ошо дәүер  эсендә ауыл ике мәртәбә ҙурайып ике мәртәбә тугелә. ( 1921 йылда һәм 1941- 1945 йылдарҙа).

 Яңы Усман ауылы кешеләре бергенә яу- ғәрәсәттән дә ситтә ҡалмай. Мәжитов Солтан, Әбдрәшитов Әһел, Малабаев Шәриф, Ҡолсарин Абдрахман һәм Урмантаев Фәттәхтәр Япон һуғышында ҡатнаша. Беренсе донъя һуғышына 32 кеше китеп 12- һе ятып ҡала, 1941- 1945 йылдарҙағы Бөйөк Ватан һуғышына 33 кеше алынып, 19-ы ҡайта алмай, ә 9 кеше ҡайтҡас вафат була. 

 Тәүҙәрәк ауылда мәсет булмай, ундағылар Әтек мәсетенә ҡарай. Тик 1885 йылда ғына мәсет һалына һәм указлы мулла ҡуйыла. Исагғазы ауылы менән бер мәхәллә булып йәшәйҙәр. Хәҙерге йәштәр дөрөҫ аңлаһын, мәсет һәм мулла тураһында шуға әйтеп үтәм мин: мәсете лә, муллаһы ла дин өсөн генә түгел, көн өсөн, йәғни, ауылдарҙа билдәле бер тәртип һаҡлау, йола үтәү өсөн кәрәк булған. 

    Борон Һаҡмар буйында йәшәгән кешеләр Яңы Усман тирәһен ерҙең кендеге тип атағандар. Сөнки ул яҡ донъя көтөү, айырыуса мал аҫырау өсөн бик уңайлы булған. Атай- олатайҙар, мал көтөүҙән тыш, дегет ҡайнатып, йәнлек аулап һәм ағас ҡырҡып һаллап кәсеп иткән.

 1928 йылдың  сентябрь – октябрь айҙарында 6- 7 хужалыҡтан торған артель ойошторолдо. Унда иң ярлылар  һәм етемдәр берләште. Шул уҡ йылда комсомол ячейкаһы төҙөлдө.  Артель председателе лә, комсомол секретары ла Малабаев Муса ине.  Артель әкренләп ҙурая барҙы һәм 1936 йылда бөтәһе лә колхозға инеп бөттө. 

     Яңы Усманда егерменсе йылдарҙа 51, 1929-1940 йылдарҙа 35- 38 хужалыҡ бар ине, хәҙер 62 йорт (хужалыҡ) иҫәпләнә. 

   Бөгөнгө Яңы Усман Бөрйән совхозының комплекслы  бригадаһы. 

 Төп хужалыҡ йүнәлеше – малсылыҡ.  Халҡы мул тормошта йәшәй. Ҙур – ҙур итеп һалынған матур өйҙәрҙә, барыһы ла етеш, заманса мебель һәм башҡа кәрәк- яраҡ.  Һигеҙ йыллыҡ мәктәп асылды, үҙ магазины, медпкнкты бар. 57 өйҙә телевизор ҡарайҙар, 6 кеше машина, 47 кеше мотоцикл һатып алған.

  150 йылға яҡын тарихы булған Яңы Усман ауылы һаманда ҙурая һәм матурлана, һөнәрле һәм дәртле йәштәр донъя теҙгенен үҙ ҡулдарында ныҡ тота, тип 1994 йылдарҙа яҙып ҡалдырған һуғыш һәм хеҙмәт ветераны Ә. Әбдрәшитов.   

   Быйыл 2010 йылда Бөрйән районының 80 йыллығын байрам итергә әҙерләнгәндә, Яңы Усман ауылына күҙ һалһаҡ, унда әлеге ваҡытта 110 хужалыҡта 480 кеше йәшәй. Хужалыҡтарҙа һыйыр малдары 316 баш, шуның 115-е һыйырҙар, аттар 73 баш, кәзә- һарыҡтар 399 баш,  бал ҡорттары 54, ҡош-ҡорт 888 баш. Ауылда йылдан йыл техника һаны ла арта, әле еңел машиналар 65, йөк машиналары 5, тракторҙар 18. Уҡыуға, белемгә ынтылған йәштәр күп, юғары уҡыу йортонда уҡыусы студенттар 13, урта махсус уҡыу йортонда уҡыусылар 11. Яңы Усман төп урта белем биреү мәктәбендә 84 уҡыусы уҡый. 1985 йылда Я\ы Усман 8 йыллыҡ мәктәбендә 1985 йылда тәүге сығарылыш булды.  Заманса мәктәп 1997 йылда төҙөлдө., Мәҙәниәт йорто, балалар баҡсаһы, фельдшер-акушер пункты урынлашҡан ике ҡатлы бина 2000 йылдың 28 октябрендә сафҡа инде. 

 Урамдарға  асфальт түшәлгән. Ауылға ингән ерҙә 2010 йылдың 9 сентябрендә Кульсарин Шәрәфулла төҙөткән мәсет асылды.  

 Ауылда төп дөйөм белем биреү мәктәбе- 9 синыф, балалар баҡсаһы, фельдшер акушер пункты, мәҙәниәт йорто, Үрнәк ауыл хужалығы предприятиеһы, 3 шәхси пилорама, 5 эшҡыуарҙың магазины эшләй. Үрнәк ауыл хужалығы предприятиеһы 1990 йылда Бөрйән совхозынан бүленеп сығып ойошҡан хужалыҡ. Бөрйән совхозы 1969 йылда барлыҡҡа килгән. 

Яңы Усман ауылында дәртле, тырыш, намыҫсан халыҡ йәшәй. Береһенән береһе яҡшыраҡ итеп донъя көтәләр. 

